
Ч 

ым  выдзяляецца адзін канкрэтны блог сярод мільярдаў нататак, разьмешчаных на 
мільярдах блогаў ва ўсім сьвеце? Чым адрозьніваецца ад астатніх блогераў 
аўтар блога, на які наведнікі вяртаюцца зноў і зноў, і які атрымлівае высокую 
ацэнку ў сродках масавай інфармацыі? 

Справа ў зваротнай сувязі. Посьпеху дасягаюць блогеры, якія падтрымліваюць кантакт са 
сваімі чытачамі. Незалежна ад колькасьці чытачоў (іх можа быць дзесяць, а можа быць і сто 
тысяч), блогеры забаўляюць і адукоўваюць іх. Многія імкнуцца падкрэсьліць адрозьненьне 
паміж блогерамі з аднаго боку і журналістамі, пісьменьнікамі, спэцыялістамі па 
маркетынгу і ўсімі астатнімі людзьмі, якія пішуць з другога. Але мэта ў іх адна: схапіць 
чалавека за каўнер і не адпускаць.  
 
Некаторыя з аўтараў гэтай кнігі – Чанад Бахрэйні з Бахрэйна, Ян Шам-Шэклтан з Ганконгу і 
Араш Сігарчы з Ірана вядуць блогі ў краінах, дзе ўлады ўважліва сочаць за тым, што яны 
пішуць. Але іх блогі чытаюць ва ўсім сьвеце, каб даведацца пра тое, пра што прэса гэтых 
краін не адважваецца паведамляць. У краінах, дзе свабода слова і свабода прэсы  пад 
пагрозай, галасы блогераў у сеціве – гэта каштоўная крыніца інфармацыі пра тое, што 
адбываецца на вуліцах іх гарадоў. Фотаздымкі і паведамленьні на іх блогах –  жыцьцёвая 
неабходнасьць.  
 
Але дзякуючы чаму гэтыя і іншыя вартыя ўвагі блогі “зьзяюць”? 
Вось некалькі асноўных характарыстык, якія адрозьніваюць іх ад мільёнаў іншых блогаў: 
 
УНІКАЛЬНАСЬЦЬ 
 
Найлепшыя блогеры маюць свой унікальны голас, адрозьніваюцца сваёй арыгінальнасьцю 
і расказваюць гісторыі, якія маюць для іх значэньне. У аснове ўэблогаў  ляжыць ідэя 
онлайнавага асабістага дзёньніка. Таму важна памятаць, што весьці дзёньнік – гэта ня тое, 
што пісаць навуковыя тэксты ці артыкулы для агенцтва навінаў. Чанад Бахрэйні – псэўданім 
блогера з Азіі. Нататкі на ягоным блогу – гэта ягонае ўспрыняцьце падзей у Бахрэйне - 
краіне, дзе ён жыве (асноўную частку насельніцтва Бахрэйна складаюць арабы). Ян Шам-
Шэклтан – акторка, якая шмат падарожнічала. Яна дапамагала ў арганізацыі акцыі 
пратэсту супраць блякаваньня блогерскіх сайтаў TypePad кітайскімі ўладамі. Дарэчы, 
некалькі год таму яна сама дапамагала кітайскім уладам фільтраваць сеціва.  
 
СТАЛА АБНАЎЛЯЙЦЕ СВОЙ БЛОГ 
 
Вельмі сур’ёзная праблема – гэта тое, што большасьць блогаў не абнаўляецца. З той 
прычыны, што большасьць тых, хто робіць блогі, займаюцца гэтым бясплатна, яны не 
абнаўляюць свае блогі кожны дзень. Многія пачынаюць блог, разьмяшчаюць некалькі 
нататак, але ніколі ня маюць часу на яго абнаўленьне. Каб дасягнуць посьпеху, блогерам 
неабходна рэгулярна пісаць нататкі, быць у курсе тэмаў, якія іх цікавяць, у тым ліку і бягучых 
падзей. Гэта не азачае, што яны павінныя абнаўляць нататкі  дванаццаць разоў на дзень, 
але наведнікі ня будуць некалькі тыдняў чакаць новай інфармацыі і проста сыдуць. 

ПАДТРЫМЛІВАЙЦЕ ЗВАРОТНУЮ СУВЯЗЬ З ЧЫТАЧАМІ І ЗААХВОЧВАЙЦЕ ІХ ДА 
СУПРАЦОЎНІЦТВА  
 
Адной з характарыстык блога зьяўляецца інтэрактыўнасьць. Існуе шмат спосабаў, як 
прывабіць чытачоў, заахвоціць іх да дыскусіі і наладзіць зь імі зваротную сувязь. Вы можаце 
арганізаваць онлайнавае апытаньне, ці даць чытачам свой электронны адрас, альбо 
проста даць ім магчымасць камэнтаваць нататкі. Джэф Уі атрымаў папярэджаньне ад 
уладаў Малайзіі за камэнтар аднаго з чытачоў яго блога. Замест таго каб зьняць усе 
камэнтары са свайго блога, Уі вырашыў “кіраваць” імі, публікуючы толькі камэнтары па 
тэме тых чытачоў, якія не адмовяцца ад сваіх словаў. Уі таксама пачаў весьці блог на 
кітайскай мове пад назвай “The Ferryman” (“Паромшчык”). Такім чынам Уі імкнецца 
ўсталяваць сувязі паміж кітайскай і малайзійскай блогасфэрамі.    
  
КАЖЫЦЕ ПРАЎДУ ЎЛАДАМ 
 
Адныя блогі дазваляюць камэнтаваць нататкі, іншыя складаюцца са старамодных 
рэпартажаў. Немагчыма сказаць, што так правільна, а так не. Але арыгінальны рэпартаж 
ці арыгінальны погляд на падзеі зробяць ваш блог не падобным да іншых.  На блогу Чанада 
Бахрэйні можна было пабачыць фотаздымкі і паслухаць аўдыё запісы з акцый пратэсту ў 
Бахрэйне супраць зьняволеньня грамадзянскага актывіста ў лістападзе 2004 года. Блогер 
Араш Сігарчы быў арыштаваны і асуджаны на 14 гадоў турэмнага зьняволеньня за тое, што 
крытыкаваў жорсткі рэжым за арышты іншых журналістаў. Пазьней яго выпусьцілі пасьля 
таго, як ён заплаціў штраф, але ў ягонай справе была пададзеная апэляцыя. Галоўнае тое, 
што ўсе гэтыя блогеры , як і многія іншыя, не пабаяліся сказаць праўду ўлада. Яны 
супрацьстаяць як адзіная блогасфэра ўладам, якія хочуць схаваць праўду. 

